
GOUVÈNÈ CUOMO ANONSE HAIN CELESTIAL PRAL AGRANDI BIWO SANTRAL 
LI NAN KONTE NASSAU 

 
Envestisman konpayi a pou $10 milyon dola pral kreye ak konsève plis pase 350 djòb  

nan zòn nan, epitou sa ap sipòte kwasans ekonomik 
 
Jodi a, Gouvènè Andrew M. Cuomo te anonse The Hain Celestial Group, Inc., yon konpayi 
pwodui natirèl ak òganik ki nan Amerik-di-Nò ak nan Ewòp, pral envesti plis pase $10 milyon 
dola nan demenajman biwo li ak nan agrandisman operasyon li yo nan konte Nassau nan Long 
Island. Konpayi prevwa li pral kreye plis pase 100 nouvo djòb ak konsève apeprè 250 djòb ki la 
deja nan nouvo lokal li. Eta New York ak Konte Nassau prevwa pwojè sa a pral pèmèt yo 
konsève $300 milyon dola nan pewòl ak kreyasyon $93 milyon dola nan nouvo pewòl nan 
pwochen 10 ane yo.  
 
Gouvènè Cuomo di konsa, “Agrandisman Hain Celestial vle di yon antrepriz kalite siperyè, epi 
prèske 400 djòb ap rete kote yo dwe ye nan Long Island. Sa a se yon lòt bon siy ki montre kijan 
New York ap vin yon kote biznis yo vle grandi ak fè envestisman alontèm pou kreye anpil djòb.” 
 
Irwin D. Simon, Fondatè, Prezidan ak Direktè Jeneral Hain Celestial, di konsa, “Depi prèske 20 
ane, mwen te kreye Hain Celestial kòm yon konpayi k ap kòmanse nan Long Island, epi ki gen 
yon ti kantite anplwaye. Nan ane 2001, nou te gen 120 anplwaye ak plis pase $400 milyon dola 
nan lavant lè nou te vini nan lokal kote nou ye kounye a. Kòm yon sitwayen Nouyòkè ki fyè, 
mwen kontan pou ogmante angajman nou nan zòn nan avèk agrandisman biwo santral 
entènasyonal nou ki fini avèk karakteristik dènye modèl ki dirab. Konsepsyon ak plan nouvo 
bilding nou an ap ban nou yon bon anviwònman pou sipòte pwochen nivo kwasans pou Konpayi 
an. Nouvo kapasite rechèch ak devlopman anplas nou ap kreye pwodui n ap vann toupatou nan 
lemonn. Answit, angajman nou pou pwodui natirèl ak òganik tounèf kliyan yo toujou ap chèche 
ta dwe nan avantaj anplwaye nou yo, kliyan nou yo ak aksyonè nou yo. Epitou pwodui sa yo ap 
bay Eta New York ak Konte Nassau yon baz estab pou patwon ak anplwaye ki angaje pou yon pi 
bon machandiz pandan nou tout rekonèt avantaj ki genyen pou konsève A Healthy Way of 
Life™ (Yon Mòdvi ki Bon pou Sante). Finalman, mwen ta renmen pèsonèlman di mèsi pou 
Gouvènè Cuomo ak Egzekitif Konte Nassau Mangano, pami lòt moun, ki te jwe yon wòl enpòtan 
nan asire Hain Celestial ta rete nan New York.” 
 
Egzekitif Konte Nassau, Edward P. Mangano, di konsa, “Se yon gwo jou lè gouvènman an kapab 
ede sove ak kreye anpil djòb nan sektè prive a ak ede nan pwojè devlopman ekonomi ki nan 
avantaj kominote a. Mwen te responsab pou pote biwo santral Hain Celestial nan Konte Nassau, 

epi avèk otorizasyon final Ajans Devlopman Endistriyèl Konte Nassau (Nassau County 
Industrial Development Agency), akò sa a ap asire Konte Nassau ap ede sove ak kreye anpil 
santèn djòb ki peye byen. Nan kreyasyon anpil nouvo djòb pou kreye aktivite ekonomik nan 
ekonomi lokal nou an, anons sa a se yon gayan-gayan pou sitwayen Nassau yo.”  

Avèk sipò yon pake prim Empire State Development (ESD) pou $4,5 milyon dola nan kredi taks 
Pwogram Excelsior Jobs, Hain Celestial pral lwe ak fè amelyorasyon enpòtan nan yon bilding 
86.000 pye kare nan demenajman biwo santral li k ap sòti nan Melville pou ale nan Lake Success.  
 
Annatandan otorizasyon final Konsèy Administrasyon an, Ajans Devlopman Endistriyèl Konte 
Nassau ap ofri Hain Celestial yon peman sou 16 ane alaplas akò sou taks (payment in lieu of 
taxes – PILOT) ak yon lavant, epitou l ap itilize egzanpsyon taks pou apeprè $603.750 dola nan 
acha pou mèb, enstalasyon ak ekipman ki asosye avèk demenajman biwo santral entènasyonal 
yo. Poutèt Hain Celestial resevwa avantaj fiskal la, li ta dwe pote omwen 315 nouvo djòb antou 
nan Konte Nassau.  
 
Prezidan, Direktè Jeneral ak Manm Komisyon Empire State Development, Kenneth Adams, di 
konsa, “Anba kalite dirijan Gouvènè Cuomo, n ap kòmanse wè kijan amelyorasyon klima biznis 
lan nan New York ap atire konpayi yo rapidman pou grandi ak envesti lajan isit la. Envestisman 
Hain Celestial nan Konte Nassau pral kreye ak konsève anpil santèn nouvo djòb pandan l ap 
asire New York rete premye eta ki gen konpayi manifakti pwodui natirèl ak pwodui òganik.” 
 
Hain Celestial anplwaye apeprè 4.000 anplwaye nan lemonn. Nan chif sa a, gen apeprè 1.200 
nan Etazini. Avèk revni Hain Celestial k ap ogmante ant apeprè $400 milyon dola nan ane 2001 
epi yo prevwa ki pral rive a apeprè $1,4 milya dola nan fen ane fiskal 30 jen 2012 li, ak 
anplwaye li yo k ap ogmante ant apeprè 100 anplwaye pou rive a plis pase 250 nan Long Island 
jodi a, ak lwaye li genyen k ap fini ane sa a, konpayi an te egzamine lòt lokal tankou lokal ki nan 
zòn twa (3) eta anvan li deside agrandisman li nan lokal Lake Success ta pi byen fasilite plan 
kwasans konpayi an.  
 
Kòm yon konpayi ki pran angajman pou responsablite piblik ak sosyal, Hain Celestial ap travay 
avèk antrepriz zòn nan pou re-ekipe espas biwo ki nan Village nan Lake Success nan Konte 
Nassau pou sèvi kòm biwo santral entènasyonal li. Plan sa yo gen ladan kreyasyon yon sant 
rechèch ak devlopman pou fasilite inovasyon pwodui pou anpil nan mak selèb li yo, tankou 
manje bebe Earth’s Best Organic®, soup Imagine®, yogout The Greek Gods® ak pwodui swen 
pèsonèl JASON®. Desizyon pou envesti nan Eta New York te vini apre yon gwo konkirans nan 
lòt eta yo pou biznis Hain Celestial.  

